
MINUTI

Il-Minuti tal-Laqgħa Nru 11 li saret nhar l-Erbgħa, 26 ta’ Frar 2020 ġew ikkonfermati.

IĊ-CHAIRPERSON (Onor. Jean Claude Micallef): Qabel ma ngħaddu għat-tielet item fuq l-aġenda tajjeb li nissottolinja li l-Ministru Edward Scicluna għamel it-talba li jsegwi din il-laqgħa b’mod virwali. Infakkar lill-Kumitat dwar il-ftehim dwar il-parteċipazzjoni online fil-Kumitati tal-Kamra li ntlaħaq fil-Kumitat Permanenti dwar ix-Xogħol tal-Kamra fl-20 ta’ April 2020 li jippermetti lill-Membri Parlamentari li, skont l-Avviż Legali 111 tal-2020, jikkwalifikaw bħala persuni vulnerabbli jew li jkunu mitluba joqogħdu fi kwarantina mandatorja skont id-direttivi tal-awtoritajiet tas-saħħa jistgħu jagħżlu li jipparteċipaw fil-laqgħat tal-Kumitati b’mod virtwali. Nifhem li lkoll kemm aħna qegħdin naqblu dwar dan u għalhekk il-permess qed jingħata sabiex il-Ministru Scicluna jsegwi magħna permezz ta’ Skype. 

RENDIKONT TAL-OPERAT TAL-MEKKANIŻMU U TAL-FAĊILITÀ GĦALL-ISTABILITÀ FINANZJARJA EWROPEA. PREŻENTAZZJONI MIS-SUR ALFRED CAMILLERI, SEGRETARJU PERMANENTI FIL-MINISTERU GĦALL-FINANZI

IĊ-CHAIRPERSON: Ngħaddu mill-ewwel għad-diskussjoni tal-lum, fejn se ningħataw rendikont tal-Operat tal-Mekkaniżmu u tal-Faċilità għall-Istabilità Finanzjarja Ewropea. U għalhekk nistieden lis-Sur Alfred Camilleri, Segretarju Permanenti fil-Ministeru għall-Finanzi, sabiex jagħtina din il-preżentazzjoni. 

IS-SUR ALFRED CAMILLERI (Segretarju Permanenti fil-Ministeru għall-Finanzi): Sur President, se nipprova nekonomizza l-ħin ħalli nħallu ftit tal-ħin għad-diskussjoni u għal xi mistoqsijiet li jistgħu jsiru wara. Hawnhekk qegħdin nitkellmu fuq ir-Rapport Annwali tal-ESM għall-2018. Issa dalwaqt joħroġ ir-rapport għall-2019. Minħabba ċerti ċirkostanzi tal-2018 qiegħed jiġi ppreżentat illum. Illum id-dinja qiegħda kif qiegħda u mxiet kif imxiet minħabba ċ-ċirkostanzi ekonomiċi li hawn illum, u allura filwaqt li se nagħti rendikont tal-affarijiet li huma l-aktar importanti dwar l-ESM, se nipprova nitkellem ukoll dwar dak li għaddej bħalissa għax huwa wkoll relevanti u forsi aktar topiku u fil-kontest preżenti jagħmel ftit aktar sens. 

Nixtieq infakkar li hawnhekk qegħdin nitkellmu fuq mekkaniżmu permanenti li l-iskop tiegħu hu li jilqa’ għall-kriżijiet u jservi ta’ safety net għall-pajjiżi membri fiż-żona ewro. Mela inti għandek il-pajjiżi membri fiż-żona ewro li huma kollha shareholders ta’ dan il-mekkaniżmu li kien inħoloq fl-2011/2012, u huwa mekkaniżmu li nħoloq wara mekkaniżmu ieħor. Meta faqqgħet il-kriżi finanzjarja li mbagħad spiċċat fi kriżi ekonomika, u allura nħoloq ċirku vizzjuż, l-ewwel attentat kien li jinħoloq mekkaniżmu temporanju, li kien il-European Financial Stability Facility (EFSF) u li aħna konna kkontribwixxejna għalih ukoll. Dan kien mekkaniżmu temporanju li jagħti għajnuna lil dawk il-pajjiżi li sabu ruħhom f’diffikultajiet kbar finanzjarji u ekonomiċi. 

Qabel dan kien hemm bħal ftehim temporanju ad hoc fil-każ tal-Greċja. Hawnhekk irrid infakkar li l-ewwel kellna l-kriżi tal-Greċja u hemmhekk kien hemm il-bilateral loans. U bħala pajjiż, konna tajna wkoll bilateral loan lill-Greċja. L-istati membri kienu taw diversi bilateral loans bħala għajnuna u mbagħad inħoloq dak li huwa l-EFSF li huwa mekkaniżmu li kien jiddependi fuq il-garanziji tal-istati membri, u mbagħad inħoloq dan il-mekaniżmu li huwa permanenti. Hawnhekk m’għandekx garanziji imma għandek kapital. Għandek kapital li huwa mħallas u mbagħad għandek kapital li jista’ jiġi called in skont iċ-ċirkostanzi. 

Dan huwa mekkaniżmu li llum qed jaħdem u rabba ħafna esperjenza wara medda ta’ ta’ disa’, għaxar snin. Bħala governanza dan il-Bord għandu l-Gvernaturi li dejjem ikunu l-Ministri tal-Finanzi u mbagħad għandek il-Bord tad-Diretturi li huwa magħmul minn persuni li huma fil-kariga tiegħi. Ħafna mid-deċiżjonijiet ta’ natura ordinajra jittieħdu mill-Bord tad-Diretturi, li jirrapportaw lill-Bord tal-Gvernaturi imma mbagħad, ċerti deċiżjonijiet li huma ta’ ċerta natura, dejjem imorru quddiem il-Bord tal-Gvernaturi. Imbagħad għandek il-Managing Director. Fi ħdan l-istituzzjoni għandek numru ta’ sottokumitati. Għandek kumitat li jħares lejn ir-riskji għax l-ESM, apparti li hi stess tissellef, għandha ħafna investimenti ‘l hawn u ‘l hemm. U allura għandek dak li huwa r-Risk Committee, li huwa kumitat importanti ħafna. 

Imbagħad għandek kumitat ieħor li huwa l-Budget and Compensation Committee, li jħares lejn il-baġit tal-istituzzoni u l-implimentazzjoni tiegħu, iħares lejn ir-recruitment, issues ta’ pagi eċċ., u jħares ukoll lejn affarijiet oħra bħal pereżempju, l-uffiċini tal-ESM għax hemm proġett li l-ESM ikollha l-uffiċini permanenti tagħha. Dan is-sottokumitat huwa ppresedut minn Malta u fil-fatt  jiġi ppresedut minni. U issa ilna għaddejjin bih madwar sitt snin. Huwa kumtiat meqjus importanti u naħseb hemmhekk qegħdin nagħtu kontribut sostanzjali. 

Bħala shareholding aħna għandna l-famuż 0.0899, li huwa l-istess shareholding li hemm fl-ECB. Bħala shareholding, meta twaqqfet l-ESM aħna kellna perjodu tranżitorju f’dak li għandu x’jaqsam mal-ħlas tal-kapital. Dak iż-żmien konna bdejna b’0.7 u llum tlajna għal 0.0899. Il-perjodu tranżitorju skada fl-1 ta’ Jannar ta’ din is-sena u ħallasna l-kapital. Fil-fatt fl-estimi li ġew approvati għal din is-sena ġew ivvotati €13.96 milljun li tħallsu wkoll lill-ESM, u allura l-kontribuzzjoni lejn il-kapital tagħna ġiet kompluta. 

M’iniex se noqgħod nitkellem dwar is-sitwazzjoni ekonomika tal-2017/2018 għax inkella d-diskussjoni ssir waħda surreali llum. L-islides qegħdin hemmhekk u jekk tridu nitkellmu fuqhom għall-fini ta’ storja nistgħu imma naħseb li llum saru surreali. Dak iż-żmien is-sitwazzjoni kienet waħda tajba u aħna konna fost il-pajjiżi li kienu f’sitwazzjoni tajba. Ovvjament illum, iċ-ċirkostanzi, minħabba dak li għaddejjin minnu bħalissa, qegħdin jinbidlu sostanzjalment. Hemmhekk għandkom slide li turi kif ikkontribwixxejna l-kapital tagħna. Għandna kapital sħiħ ta’ kważi €58.5 miljun u hemmhekk għandek it-tranches.

Bħala ESM il-credit rating tagħha huwa importanti ħafna. Dawn dejjem iridu jkunu fit-AAA li huwa l-ogħla credit rating possibbli. Din hija importanti għax dan huwa s-safety net. Żewġ istituzzjonijiet importanti fiż-żona ewro huma l-ECB u l-Euro Group. Dawn jagħmlu laqgħa, li minkejja hija waħda informali, hija waħda mill-aktar importanti li ssir fuq livell ta’ Euro Group. Dejjem ikunu laqgħat hectic, jittieħdu ħafna deċiżjonijiet importanti u ħafna mil-laqgħat ikunu twal, ġieli jdumu ljieli sħaħ. Għal dawn il-laqgħat għandek il-Ministri għall-Finanzi preżenti għax huwa fatt magħruf li dik hija waħda mill-aktar istituzzjonijiet importanti. Imbagħad għandek din l-isituzzjoni tal-ESM li hija pilastru ieħor importanti għaż-żona ewro għax hija istituzzjoni permanenti li twaqqfet bi trattat speċifiku bejn il-pajjiżi membri taż-żona ewro, permezz ta’ intergovernmental agreement. M’għandha x’taqsam xejn mat-Trattat ta-Unjoni Ewropea. Dak huwa trattat separat u fil-fatt, meta twaqqfet għaddejnieh minn dan il-Parlament u din id-diskussjoni tal-lum toħroġ proprju minn dik il-liġi. 

L-ESM huma ġelużi ħafna li jżommu dan il-credit rating għoli għax ma jistax ikollok istituzzjoni li qiegħda sservi bħala safety net u ma jkollhiex l-ogħla kredibilità. Fis-swieq finanzjarji wieħed mill-aktar punti importanti huwa l-konsistenza u l-kredibilità, u allura bilfors li jrid ikollok istituzzjoni bħal din li għandha kredibilità għolja. Bħala kapaċità din l-istituzzjoni għandha €500 biljun. Illum meta tneħħi dak li ġie misluf lill-pajjiżi din l-istituzzjoni fadlilha kapaċità ta’ €410 biljuni. Din hija istituzzjoni soda ħafna u jien ngħid li għadha tiżviluppa, u saru diskussjonijiet biex tkompli tiżviluppa. Din hija wieħed mill-pilastri ewlenin u l-ħsieb hu li ‘l quddiem, meta xi darba t-trattati tal-Unjoni Ewropea jinfetħu għall-emendi, din tiddaħħal bħala parti mit-trattati tal-Unjoni Ewropea. 

Fl-EFSF, dak il-mekkaniżmu temporanuju, kull pajjiż kien jipprovdi l-garanziji biex dak li tissellef, u tislef lill-pajjiżi li kellhom problema imma d-difett kbir tiegħu kien li kull darba li tislef lil xi pajjiż, huma jaqbdu dak is-self u jxerrduh skont ix-share ta’ kull pajjiż u mbagħad jiġi mdaħħal fid-dejn tal-pajjiż. Mela aħna, bħala parti mid-dejn nazzjonali tagħna, għandna sehemna mis-self li kienet għamlet l-EFSF. Illum l-EFSF m’għadhiex tintuża. Bħala istituzzjoni għadha hemmhekk għax għad fadlilha dan is-self lill-pajjiżi li għad irid jitħallas lura xi darba. Ta’ min jgħid hawnhekk li kemm l-EFSF kif ukoll l-ESM ... L-ewwel nett l-għajnuna li tagħti hija dejjem ikkondizzjonata u dejjem bħala self. Is-self huwa wieħed vantaġġuż, jiġifieri qegħdin nitkellmu fuq rati ta’ interessi u charges li huma kważi żero, imma dejjem self jibqa’ u apparti minn hekk dejjem ikun ikkondizzjonat. Meta tmur għand l-ESM trid tkun ippreparat li tidħol għal programm ta’ riformi. L-ESM jisilfuk imma dejjem kontra programm ta’ riformi, jiġifieri se jarawlek l-istruttura ekonomika u l-istruttura politika tiegħek. Issa hawnhekk meta qed ngħid “politika” qed nirriferi għall-policies. (Interruzzjonijiet) Ma naqbilx li l-politika hija maħmuġa.

Kif kont qed ngħid dawn jarawlek il-policies li għandek fil-pajjiż f’kull qasam, kemm jekk huwa l-qasam ekonomiku kif ukoll jekk huwa l-qasam soċjali, kull qasam li jaqa’ taħt il-kappa tax-xemx u dak kollu li jħossu li għandu jinbidel fil-pajjiż ikun parti mill-programm tal-bidla. Din hija importanti. Fil-fatt l-ESM mhijiex differenti wisq f’dan il-każ mill-IMF. Normalment, dawk il-pajjiżi li jmorru għand l-ESM huma dawk il-pajjiżi li vera għandhom bżonn għax ma jistgħux jagħmlu mod ieħor. Ma tmurx għand l-ESM qisek sejjer għand il-bank biex tissellef għall-business. Mhuwiex dak l-iskop tal-ESM. L-ESM qiegħda hemmhekk biex tgħin lill-pajjiżi bi problema biex joħorġu minnha. Issa aktar ‘il quddiem, fil-kontest tal-kriżi preżenti, hemm ukoll faċilità ta’ self għal dawk il-pajjiżi li jħossu li għandhom bżonn l-għajnuna. U din l-għajnuna mhijiex marbuta b’dawk il-kondizzjonijiet u b’dik l-istigma marbuta mal-għajnuna tal-ESM. Fil-fatt ħafna mill-pajjiżi li ma jersqux lejn l-ESM huwa proprju minħabba l-kwestjoni ta’ stigma. 

L-ESM għandha wkoll firxa differenti ta’ għajnuniet li tista’ tagħti. Ovvjament, dejjem għandek is-self u din kienet waħda mill-għodod fir-rikapitalizzazzjoni tal-istituzzjonijiet finanzjarji, primarjament il-banek. Jista’ jkun li jkollok dak li jgħidulu l-precautionary credit line, jiġifieri għandek xi ħaġa li tista’ tiġbed minnha f’każ li jkollok bżonn, dik li ngħidulha safety net. Mela pajjiż għad m’għandux bżonn li jaqa’ għaliha imma jafu li għandu dik is-safety net. Għalhekk hija precautionary għax f’każ ta’ bżonn, f’każ li ma jsibx jissellef fuq is-suq, jaf li jista’ jiġbed minn din il-precautionary credit line. Imbagħad għandek diversi għodod oħra tal-ESM. 

Fl-aħħar sena, sena u nofs, kien hemm diskussjonijiet kbar wara li s-sitwazzjoni tal-ESM kienet qagħdet. Ma rridux ninsew li pajjiżi bħall-Greċja ma ħarġux mill-aħħar programm mitt sena ilu imma ħarġu madwar sena, sentejn ilu. Issa li s-sitwazzjoni kienet qagħdet sew inħass il-bżonn li wieħed jerġa’ jħares mill-qrib u jkompli jħares lejn l-iżvilupp tal-istituzzjoni. Fuq livell ta’ Unjoni Ewropea, id-dinja kompliet tiżviluppa, pereżempju, f’dak li għandu x’jaqsam mal-Banking Union, u allura f’każ li jerġa’ jkun hemm kriżi bankarja, x’mekkaniżmi għandhom jintużaw. Hemmhekk inħolqu diversi istituzzjonijiet. L-ESM qiegħda tilgħab rwol billi hi stess isservi ta’ mekkaniżmu ta’ backstop, jiġifieri ta’ sostenn għal istituzzjoni oħra li toffri għajnuna lill-banek f’każ ta’ kriżi. Jekk dik il-kapaċità ta’ dak il-fond li hemm ma jservix, iddur fuq l-ESM u hemmhekk kien hemm qbil, fil-fatt se jkun hemm diversi riformi li jolqtu lill-ESM u ‘l quddiem se jkun hemm bżonn ta’ tibdil fit-trattat tal-ESM biex jieħu l-iżviluppi ġodda, fosthom li l-ESM isservi ta’ backstop, bħala sostenn, bħala dik il-garanzija għal dak li jgħidulu s-Single Resolution Fund. 

Is-Single Resolution Fund huwa dak il-fond li flusu ġejjin mill-kontribuzzjonijiet tas-settur bankarju u tas-settur finanzjarju, li qegħdin jinġemgħu hemmhekk b’mod gradwali. Il-biża’ hi li kieku jkollha tinħoloq kriżi kbira, dak il-fond huwa biżżejjed jew le? F’dak il-każ qegħdin jgħidu li anke jekk ma jkunx biżżejjed, għandna l-fall back u dik hija importanti ħafna. Jien mhux se nidħol fl-issues tal-istituzzonijiet  u r-relazzjoni ta’ bejniethom għax hemmhekk naħseb li l-backstop tal-SRF diġà spjegajtha. Illum l-ESM tidħol ukoll f’dak li għandu x’jaqsam mal-issues tal-analiżi tas-sostenibilità tad-djun ta’ diversi pajjiżi. Illum nistgħu ngħidu li l-ESM għandha ċerta esperjenza u maturazzjoni. Tinsewx li meta nħolqot għaxar snin ilu kellek istituzzjoni li hija ġdida fjamanta u din l-istituzzjoni, sakemm tirrekluta lin-nies u tibda tikseb l-esperjenza fil-mod ta’ kif topera, trid ċertu ammotn ta’ żmien. Illum ħafna minn dik l-esperjenza qiegħda tinġemgħa u l-ESM qiegħda tieħu rwol aktar attiv fil-moniteraġġ tal-performance ta’ diversi pajjiżi. Mela llum l-ESM m’għadhiex passiva imma qiegħda tistaqsi kif inhi sejra Malta ekonomikament u finanzjarjament. Qegħdin iħarsu b’mod attiv u qegħdin janalizzaw il-ħin kollu b’mod proattiv. 

IĊ-CHAIRPERSON: Sur Camilleri, li xtaqtek tispjegalna hu l-ESM x’assi għandha. L-investimenti tagħha fuq xiex qiegħda titkejjel? U x’inhuma l-investimenti li tagħmel?  

IS-SUR ALFRED CAMILLERI: L-ESM, apparti li għandha l-capital contributions tal-pajjiżi, ħafna drabi it raises funds li ħafna minnhom jiġu rinvestiti. Imma issa anke bil-waqa’ tal-interessi l-profittabilità tal-ESM naqset. Kien hemm perjodu fejn kellna investimenti ta’ dan it-tip. 

IĊ-CHAIRPERSON: Biex nispejgaw anke għall-benefiċċju ta’ min qed isegwi dan il-Kumitat, wieħed jassumi li għax qegħdin nitkellmu fuq ESM, allura qegħdin nitkellmu fuq il-munita ewro. Però, jekk tista’ tispjegalna x’assi … 

IS-SUR ALFRED CAMILLERI: L-ESM hija l-European Stability Mechanism, jiġifieri m’aħniex qegħdin nitkellmu fuq l-ewro imma qed nitkellmu fuq dik l-istituzzjoni li qiegħda hemmhekk sabiex tgħin fis-salvagwardja tal-istabilità taż-żona euro. Għalhekk qiegħda hemmhekk biex tissalvagwardja l-istabilità finanzjarja kif ukoll ekonomika. Dawn huma dejjem miżżewġin flimkien. Dak huwa l-irwol primarju tal-ECB. L-ECB huwa l-Bank Ċentrali Ewropew u aħna qegħdin imseħbin fih. Imbagħad hemm l-ESM li qiegħda hemmhekk sabiex isservi ta’ backstop f’każ ta’ kriżi. Din mhijiex qiegħda hemmhekk bħall-ECB. L-ECB hija xi ħaġa regolari. Hawnhekk l-ESM tidħol meta jkun hemm problema u titqies bħala the last resort, dejjem f’każ ta’ kriżi. 

Xi ħaġa innovattiva li kien hemm hija li kull pajjiż imsieħeb fl-Unjoni Ewropea daħħal dak li jgħidulhom il-collection action clauses li huma l-fine print ta’ meta l-Gvern joħroġ l-istocks jew il-bonds tiegħu. Hawnhekk – din irrid noqgħod attent kif nispjegaha imma kien żvilupp importanti – din qiegħda għal dawk il-pajjiżi li għandhom problema u li qegħdin fi kriżi. Pereżempju, meta jkollok pajjiżi fi kriżi u l-Gvern tant ikun mgħobbi bid-dejn li ma jiflaħ iħallas xejn minnu, min ikun investa f’dak il-pajjiż, ħafna drabi jitlef flusu! Normalment isir dak li jgħidulu d-debt restructuring, jiġifieri jista’ jkun li għandek €100 investiti u jien ngħidlek li minn dawk il-€100 nista’ nagħtik €50 biss lura. Għandna diversi eżempji f’kull pajjiż. 

Issa biex jiffaċilitaw din f’każijiet ta’ pajjiżi fi kriżi, u kellna każijiet simili, bħal pereżempju, il-Greċja, Ċipru, eċċ., u niftakar diskussjonijiet b’mod ċar ħafna kif isir dan id-debt restructuring. Hemmhekk l-investituri normalment ikollhom sehem u jridu jiddeċiedu. Imbagħad iddaħħal konċett dwar il-mod ta’ kif tittieħed deċiżjoni. Ejja ngħidu li l-Gvern ikollu diversi bond issues matul is-snin. Jekk ikun hemm bżonn restructuring, jista’ jkollok l-ewwel deċiżjoni li tkun f’bond issue għal 2030 pereżempju. Issa dawk li investew f’dak il-bond l-ewwel jingħataw proposta dwar kif se jiġi ristrutturat u huma jridu jivvotaw. Mela għandek votazzjoi fuq dak il-livel mill- investituri f’dawk il-bonds partikolari. Issa jekk iridu jirristrutturaw id-dejn kollu tal-gvern, irid ikun hemm l-ewwel deċiżjoni fuq kull bond u mbagħad deċiżjoni tal-parteċipanti kollha fid-dejn ta’ dak il-gvern. Mela jridu jittieħdu żewġ votazzjonijiet. Li nbidel hawnhekk huwa li f’każ ta’ ristrutturazzjoni se jkun hemm deċiżjoni waħda. 

Fil-każ taż-żewġ deċiżjonijiet għandek dik li jgħidulha d-double limb, jiġifieri żewġ tipi ta’ deċiżjonijiet. F’dan il-każ, id-deċiżjoni ttieħdet li jkun hemm deċiżjoni waħda, jiġifieri l-parteċipanti kollha li qegħdin jinvestu f’dak il-gvern, titpoġġa quddiemhom il-proposta u toħroġ deċiżjoni waħda biex jiffaċilitaw proprju dik id-deċiżjoni. Dan għaliex trid iġġib maġġoranza għal kull bond u mbagħad maġġoranza fuq id-dejn kollu, jġifieri trid a double majority, and a double majority is even more difficult! Fil-fatt, wara l-esperjenza tal-Argentina, kien hemm dawk li jgħidulhom il-bond holdouts li qatt ma qablu li jitilfu flushom, fittxew lill-gvern u kien hemm min rebaħ ukoll. Issa din saret proprju sabiex jevitaw dawk iċ-ċirkostanzi. 

F’din il-preżentazzjoni tistgħu ssibu slides dwar kif l-ESM tinvesti flusha. Imbagħad hemm il-programmi tal-Greċja, Spanja, eċċ. Illum l-ESM m’għandhiex programmi attivi imma li qed isir bħalissa huwa dak li jgħidulu l-post programme surveillance. Is-sorveljanza tal-pajjiżi mhijiex biss waqt li pajjiż ikun qed jingħata l-għajnuna. Issa l-proċess kif jaħdem? Meta pajjiż ikollu bżonn l-għajnuna l-Ministru għall-Finanzi jikteb lill-Euro Group fejn jgħidilhom li għandu bżonn l-għajnuna, isir rapport mill-istituzzjonijiet u dawn jikkonfermaw li dak il-pajjiż għandu bżonn l-għajnuna. Normalment l-ebda pajjiż ma jmur għand l-ESM bil-ġirja imma jmur meta jiġi daharu mal-ħajt! U meta jsir il-programm isiru ħafna kondizzjonijiet. Waqt li l-programm ikun attiv ikun hemm sorveljanza mill-qrib ħafna, ikun hemm litteralment dak li ngħidulu hand holding. Il-gvern hemmhekk huwa l-aġent li qed iwettaq il-kondizzjonijiet li jiġu negozjati biex jingħata l-għajnuna. Meta l-pajjiż joħroġ mill-programm, jibqa’ perjodu li jgħidulu post programme surveillance. X’inhu dan il-post programme surveillance? 

Dan il-post programme surveillance qiegħed hemm biex jassiguraw li dawk ir-riformi li jkunu twettqu ma jiġux rolled back u jitneħħew. Dan għaliex normalment fir-riformi li jsiru ... Pereżempju, ikun hemm riformi li jmissu l-ammont ta’ impjiegi mal-gvern, riformi li jmissu l-pensjonijiet jew riformi li jmissu s-settur tas-saħħa. Dawn huma kollha riformi li jolqtu n-nies u ovvjament l-ebda gvern ma jieħu gost jagħmel riformi li bihom se jweġġa’ lin-nies. Naturalment l-aktar riformi ebsin huma dawk li se jweġġgħu lin-nies. L-aktar riformi ħfief huma dawk fejn tintroduċi xi benefiċċji. Kull gvern jieħu pjaċir jagħmel dawk l-affarijiet imma jekk tgħid li se tagħmel riforma biex tnaqqas il-pensjonijiet ħadd mhu se jieħu gost jagħmilha! 

Ħafna mir-riformi li jsiru hawnhekk huma riformi li, apparti milli jolqtu setturi sħaħ tan-negozju u l-mod ta’ kif isir ix-xogħol, bħal pereżempju, kondizzjonijiet tax-xogħol, jolqtu wkoll il-but tan-nies. L-iskop tal-post programme surveillance huwa biex jassigura li dawk ir-riformi li twettqu waqt li kien hemm sorveljanza mill-qrib, ma jiġux imneħħija fil-mument li pajjiż joħroġ mill-programm. Dak huwa l-iskop tal-post programme surveillance. Issa l-post programme surveillance għadu għaddej fir-rigward ta’ diversi pajjiżi. Fil-fatt, kultant żmien, qisu darba kull quarter, il-Ministri għall-Finanzi jingħataw rendikont, rapport, dwar il-post programme surveillance li tkun għaddejja fir-rigward ta’ diversi pajjiżi. 

Aħna hawnhekk qegħdin nitkellmu fuq ir-rapport tal-2018 imma r-rapport tal-2019 jinsab fi stadju avvanzat ukoll, u jekk Alla jrid, ma ndumux ma niddiskutuh ukoll. Issa apparti r-riformi li se jsiru fl-ESM biex iġibuha aktar fiċ-ċentru issa li l-affarijiet qagħdu, tfaċċat is-sitwazzjoni li qegħdin fiha bħalissa, liema sitwazzjoni qiegħda tolqot ħafna ekonomiji. U allura dawk l-ekonomiji li kienu qegħdin jikbru hemm il-probabilità li dawn issa se jiċkienu. L-istess il-gvernijiet, fejn dawn jiddependi ħafna minn fejn telqu. Mela jekk inti tlaqt minn pożizzjoni relattivament tajba għandek problema inqas, imma jekk tlaqt minn pożizzjoni li kienet diġà ħażina, u għandna gvernijiet li se jitilqu minn pożizzjoni daqsxejn prekarja, hemmhekk daqqa bħal din li għaddejjin minnha bħalissa żgur li mhux se tgħinhom! Hawnhekk l-ESM ħadet ħsieb li tiżviluppa prodott importanti ħafna li qed jissejjaħ il-Pandemic Crisis Support. 

Dan il-prodott huwa mmirat apposta għal dawn iż-żmenijiet, speċjalment għal dawk il-pajjiżi li forsi jħossu li l-aktar għandhom bżonnu. Li għandek differenti minn programmi oħrajn, minn għodod oħrajn li l-ESM tuża, huwa biex tnaqqas l-istigma … L-ESM tradizzjonalment u b’mod regolari l-għajnuna li tagħti dejjem tkun kontra programm b’ħafna riformi f’kull qasam tal-ħajja. F’dan il-każ, dan il-prodott huwa mmirat biss sabiex jgħin fl-ispiża tal-pajjiżi fil-qasam tas-saħħa u f’dak kollu li huwa relatat mal-ġlieda kontra l-pandemija. Jiġifieri hawnhekk m’għandekx dak il-programm li ħafna jibżgħu minnu imma għandek prodott li l-pajjiżi jistgħu jieħdu minnu sa 2% tal-prodott gross domestiku tagħhom. F’dan il-fond hemm ammont sostanzjali ta’ €240 biljun u huwa available għall-pajjiżi. Dan huwa parti minn pakkett sħiħ għax imbagħad hemm diversi inizjattivi oħra fuq livell ta’ Unjoni Ewropea, imma dan huwa parti mill-kontribut tal-ESM sabiex nikkombattu din is-sitwazzjoni li għaddejjin minnha bħalissa. 

Dan il-prodott li ġie maqbul wasal biex jiddaħħal fis-seħħ. Kif għedt hemm prodotti oħrajn. Pereżempju, l-EIB għandu prodott ieħor li se jgħin lill-intrapriżi u wasal biex jingħala u ġie maqbul ukoll. Imbagħad hemm diskussjoni oħra fuq il-programm SURE tal-Kummissjoni Ewropea li se jgħin lil dawk il-pajjiżi l-aktar milquta, speċjalment f’dak li għandu x’jaqsam ma’ qgħad, eċċ. U dak ukoll ġie maqbul. Imbagħad hemm diskussjoni sħiħa dwar programm ġdid li se jgħin lill-ekonomija tistejqer minn din is-sitwazzjoni. Mela ejja ngħidu li l-pandemija għaddiet jew qiegħda tiġi phased out, x’se nagħmlu biex nerġgħu nqajmu l-ekonomija? Dik hija diskussjoni kbira li għaddejja bħalissa fuq livell Ewropew, apparti diskussjonijiet oħrajn. Dan huwa definittivament wieħed mill-prodotti li qiegħed hemmhekk u allura l-pajjiżi jistgħu jibdew jibbenefikaw minnu. Din mhijiex kwestjoni ta’ li tmur għalih jew ma tmurx għalih. Jien dejjem ngħid li dan huwa self. Jekk m’għandekx bżonn tissellef ma tissellifx. Ovvjament jiddependi fuq il-pajjiż kif qiegħed imma l-vantaġġ li għandek hawnhekk hu li m’għandekx il-kondizzjonijiet li tradizzjonalment ikollha l-ESM marbuta mas-self tagħha. U dak jgħin ħafna. 

ONOR. MARIO DE MARCO: Kif inhuma r-repayment terms tagħhom? 

IS-SUR ALFRED CAMILLERI: Ir-repayment terms huma fuq long term. 

ONOR. CLAUDIO GRECH: Dan għadu kemm ġie approvat? 
IS-SUR ALFRED CAMILLERI: Iva, approvat. 

ONOR. MARIO DE MARCO: S’issa għad m’hemmx min talab għalih?

IS-SUR ALFRED CAMILLERI: S’issa le imma hemm interess. 

IĊ-CHAIRPERSON: Sur Camilleri, nirringrazzjak ħafna tal-preżentazzjoni dettaljata li tajtna. Issa se ndur fuq il-Membri biex nara jekk għandhomx xi mistoqsijiet fuq il-preżentazzjoni tiegħek. Fir-rapport qed ninnota li l-istess mekkaniżmu tal-credit line se jkun available sal-2022, li dak ukoll jawgura lill-pajjiżi sabiex jaraw kif l-aħjar … 

IS-SUR ALFRED CAMILLERI: Il-maximum average maturity is of ten years. 

IĊ-CHAIRPERSON: L-Onor. de Marco.

ONOR. MARIO DE MARCO: Hemm rata ta’ imgħaxx li għandha titħallas lura? 

IS-SUR ALFRED CAMILLERI: Ir-rata tal-imgħaxx hija relattivament baxxa. Għandek an up front service fee ta’ 25 basis points u annual service fee taħ’ 0.5 basis points. Din hija concessional lending. So it is very good.

ONOR. MARIO DE MARCO: Is it target related? Hawnhekk semmejt is-settur tas-saħħa, jiġifieri l-gvern li se jagħmel it-talba għall-flus taħt dan il-Pandemic Crisis Support se jitlob għal setturi speċifiċi jew jista’ jitlob għall-għajnuna minħabba l-fatt li se jkollu loss of revenue u allura se jkollu aktar expenditure b’mod ġenerali? 

IS-SUR ALFRED CAMILLERI: Normalment dan huwa marbut mas-setturi tas-saħħa, jiġifieri dak kollu relatat mas-settur tas-saħħa jista’ jimpinġi finanzjarjament b’dan il-mod. 

ONOR. MARIO DE MARCO: Però lil hinn mis-settur tas-saħħa, għal dak li għandu x’jaqsam mal-attivitajiet ekonomiċi ... 

IS-SUR ALFRED CAMILLERI: Le. Għall-attivitajiet ekonomiċi għandek il-programm li qed jinħadem taħt l-EIB, dak qed jiġi żviluppat, imbagħad għandek ir-recovery fund li qed jiġi diskuss u l-Kummissjoni Ewropea żviluppat il-programm SURE. 
ONOR. MARIO DE MARCO: Jiġifieri dan huwa biss għas-settur tas-saħħa. 

IS-SUR ALFRED CAMILLERI: Eżatt, dan huwa marbut mas-settur tas-saħħa. Fil-fatt il-purpose huwa credit line supporting ESM members domestic financing of direct and indirect healthcare, cure and prevention-related costs due to the COVID-19 crisis incurred since February 2020. 

IĊ-CHAIRPERSON: Sur Camilleri, li xtaqt nistaqsik huwa rigward il-kunċett ta’ stigma u li wieħed jibża’ fuq ir-reputazzjoni ta’ pajjiżu meta se jiġi biex idur għal dawn it-tip ta’ krediti. Hemm din il-biża’ għax qiegħda tiġi affetwata l-credit rating ukoll? 

IS-SUR ALFRED CAMILLERI: Le, għax l-ESM twaqqfet biex tilqa’ u tgħin lil dawk il-pajjiżi li qegħdin fi kriżi. Dak huwa l-oriġini u l-irwol primarju tagħha. S’issa l-klijenti tal-ESM dejjem kienu pajjiżi li sabu ruħhom esklużi mis-suq u li ma jistgħux jissellfu mis-suq jew li qegħdin ibatu, u allura kollha huma pajjiżi li kellhom problemi. U l-istigma minn hemm ġejja. Dak li jkun jgħid li fil-mument li mar għand l-ESM ifisser li għandu problema kbira. Dan tfassal b’dan il-mod biex jelimina dik l-istigma u għalhekk tneħħa l-programm ta’ kondizzjonijiet li normalment jiġu assoċjati ma’ dan it-tip ta’ self. 

IĊ-CHAIRPERSON: Sur Camilleri, nirringrazzjak ħafna ta’ din id-diskussjoni. Nirrimarka lill-Membri kollha li qegħdin isejħulna biex nidħlu lura fil-Plenarja minħabba l-votazzjonijiet. Ministru, nispera li qed tismagħni wkoll. Għaldaqstant nissuġġerixxi li filwaqt li nirringrazzjaw lis-Sur Camilleri tal-preżentazzjoni tiegħu, nissospendu għal ftit minuti din il-laqgħa u mbagħad inkomplu wara l-vot, jekk għalikom komdi hekk u jekk taraw li hemm il-ħtieġa. 

ONOR. CLAUDIO GRECH: Sur President, se nagħmel mistoqsija waħda ta’ malajr. Il-mekkaniżmu ta’ kif il-pajjiż jaċċedi għalihom hemm bżonn ta’ xi forma ta’ riżoluzzjoni parlamentari jew sempliċiment il-gvern jista’ jaqbad u jittappja fid-diskrezzjoni ... 

IĊ-CHAIRPERSON: Sur Camilleri, sfortunatament se jikolli nitolbok tieħu nota tal-mistoqsija u mbagħad għaddielna r-risposta bħala korrispondenza. 
IS-SUR ALFRED CAMILLERI: Nistgħu nagħmlu hekk jew inkella r-rapport tal-2019 dalwaqt ikun lest u forsi nkunu nistgħu nirrispondu fil-laqgħa li jmiss.  

ONOR. CLAUDIO GRECH: Tista’ tweġibni fuq din biss? 

IS-SUR ALRRED CAMILLERI: Ftit ilu intom il-Membri Parlamentari approvajtu limiti daqsxejn għoljin ta’ kemm il-Gvern jista’ jissellef. 

ONOR. CLAUDIO GRRECH: Apparti minn dik ir-riżoluzzjoni ... 

IS-SUR ALFRED CAMILLERI: Iva, ... 
IĊ-CHAIRPERSON: Tajtkom iċ-ċans sabiex tagħmlu r-rimarki imma issa se jkollna nikkonkludu hawhnhekk il-laqgħa tagħna tal-lum. Se nħares ‘il quddiem sabiex nerġgħu nikkomunikaw magħkom bħala Kumitat hekk kif beħsibna niddiskutu l-post-COVID-19 sabiex wieħed jagħtina analizi fuq dak li qed jiġi diskuss fuq livell Ewropew f’dak li għandu x’jaqsam mal-finanzi. Sur Camilleri, nerġa’ nirringrazzjak mill-ġdid u nirringrazzja lill-Membri ta’ dan il-Kumitat għall-attendenza tagħkom. Il-Kumitat huwa aġġornat għal data li tiġi kkomunikata lilkom aktar ‘il quddiem. Nirringrazzjakom. 

Fis-6.56 p.m. id-diskussjoni ġiet fi tmiemha u l-Kumitat aġġorna għal data u b’aġenda li jiġu komunikati aktar tard.

